മാധ്യമങ്ങള്‍ കാണുന്നുണ്ടോ ഈ മനുഷ്യരെ?

ഡോ. ഗീവർഗ്ഗീസ് മോർ കൂറിലോസ്
അടുത്തകാലത്തുണ്ടായ ഒരു ചെറിയ വിവാദത്തില്‍നിന്ന് കഷ്ടിച്ചാണ് രക്ഷപ്പെട്ടത് എന്നതിനാല്‍ വളരെ സൂക്ഷിച്ച് സംസാരിക്കണമെന്ന ബോധം എനിക്കുണ്ട്. ഏതായാലും ഒരു കഥപറഞ്ഞുകൊണ്ട് തുടങ്ങാം. ഒരു പുരോഹിതനെന്നനിലയില്‍ വളരെ ഗൗരവത്തോടെ കാണേണ്ട ഒരു വിഷയത്തെ എങ്ങനെ സമീപിക്കാന്‍ സാധിക്കുമെന്നതിന്‍െറ ഒരുദാഹരണം:

ഒരു വൈദികന്‍  കാറില്‍ യാത്രചെയ്യുമ്പോള്‍  വല്ലാത്ത ദുര്‍ഗന്ധം അനുഭവപ്പെട്ട് വണ്ടി നിര്‍ത്തി എന്താണ് പ്രശ്നം എന്ന് അന്വേഷിച്ചു. ഒരു കഴുത കുറെ ദിവസമായി ചത്തളിഞ്ഞ് കിടന്നിട്ടും മറവ് ചെയ്യാത്തതിന്‍െറ അനന്തരഫലമായിരുന്നു അത്. അദ്ദേഹം മൊബൈലില്‍ സ്ഥലത്തെ മുനിസിപ്പല്‍ ചെയര്‍പേഴ്സനെ വിളിച്ച് ഉടന്‍ മറവ് ചെയ്യണമെന്ന് ആവശ്യപ്പെട്ടു. മുനിസിപ്പല്‍ ചെയര്‍പേഴ്സന് അല്‍പം നര്‍മബോധം ഉണ്ടായിരുന്നതുകൊണ്ട് മറുപടി ഇങ്ങനെ ആയിരുന്നു: ‘‘അച്ചോ, ഞങ്ങള്‍ വിചാരിച്ചു മരിച്ചവരെയൊക്കെ ഖബറടക്കേണ്ടത് അച്ചന്മാരുടെ ജോലിയാണ്, അതുകൊണ്ട് അച്ചനതുചെയ്യാന്‍ പറ്റുമെന്ന് കരുതുന്നു.’’  

മറുപടി കേട്ട് വിഷമം തോന്നിയെങ്കിലും അച്ചന്‍ കുറച്ചുകൂടി ക്വിക്ക്വിറ്റഡ് ആയതുകൊണ്ട് ഇങ്ങനെ മറുപടി പറഞ്ഞു: ‘‘ശരിയാണ് സാര്‍ പറഞ്ഞത്. മരിച്ചവരെ ഞങ്ങള്‍ ഖബറടക്കും. പക്ഷേ, അതിനുമുമ്പ് ഏറ്റവും അടുത്ത ബന്ധുക്കളെ വിവരം അറിയിക്കുക എന്നതും ഞങ്ങളുടെ ഉത്തരവാദിത്തമാണ്...’’

പുരോഹിതന്മാര്‍ ചെയ്യുന്ന സാധാരണനിലയിലുള്ള ധര്‍മനിര്‍വഹണം ഇതൊക്കെയാണ്. ഒരു ചെറിയ പരിധിവരെയെങ്കിലും എനിക്കൊരു ആക്ടിവിസ്റ്റിന്‍െറ മനസ്സുള്ളതിനാല്‍ ഈ വിഷയത്തെക്കുറിച്ച് പറയാന്‍ എനിക്ക് യോഗ്യതയുണ്ട്. ഞാന്‍ ബംഗളൂരുവില്‍ ദൈവശാസ്ത്രം പഠിക്കുന്ന കാലത്ത് അന്ന് സജീവമായിരുന്ന കൈഗ ആണവ പദ്ധതിക്കെതിരെയുള്ള ജനകീയ സമരത്തില്‍ ഞാന്‍ പങ്കെടുത്തിട്ടുണ്ട്. ആന്‍റി കൈഗ ന്യൂക്ളിയര്‍ മൂവ്മെന്‍റിന്‍െറ ഭാഗമായി ഒരു ദിവസം അറസ്റ്റുചെയ്യപ്പെട്ടിട്ടുമുണ്ട്. പിന്നീട്, പൗരോഹിത്യപാതയിലേക്ക് വന്നപ്പോഴും പരിമിതികളില്‍നിന്നുകൊണ്ട് സാമൂഹിക പ്രശ്നങ്ങളില്‍ ഇടപെടുകയും പങ്കുചേരുകയും  ചെയ്തിട്ടുണ്ട്. ചെങ്ങറ, മൂലമ്പിള്ളി, ഹൈവേ സമരം, മദ്യവിരുദ്ധ സമരങ്ങള്‍ തുടങ്ങിയ ജനകീയ പ്രശ്നങ്ങളില്‍ ഇടപെട്ടിട്ടുള്ളതായിരിക്കാം  ഒരുപക്ഷേ, ഈ വിഷയത്തെക്കുറിച്ച് എന്തെങ്കിലും സംസാരിക്കാന്‍ എനിക്കുള്ള യോഗ്യത. ‘ജനകീയ സമരങ്ങളും മാധ്യമങ്ങളും’ എന്ന വിഷയത്തെക്കുറിച്ച് സംസാരിക്കാന്‍ സത്യത്തില്‍ വളരെ പ്രയാസമാണ്. കാരണം, രണ്ടു വിഷയങ്ങളെയും കൃത്യമായും പൂര്‍ണമായും നിര്‍വചിക്കുക അസാധ്യമാണ്.

നാമിന്ന് ജീവിക്കുന്നത് മീഡിയ ആക്ടിവിസത്തിന്‍െറ കാലത്താണ്.  മീഡിയക്ക് ശക്തിയുണ്ട്. ഫോര്‍ത്ത് എസ്റ്റേറ്റിന്‍െറ ഹെജിമണി എന്നുപോലും പലരും ഈ ശക്തിയെ വിശേഷിപ്പിക്കാറുണ്ട്. അങ്ങനെയൊരു കാലത്ത് ജനകീയ സമരവും മാധ്യമവും എന്ന വിഷയം ചര്‍ച്ചചെയ്യുമ്പോള്‍ മാധ്യമങ്ങളുടെ ഇന്നത്തെ ശക്തിയെക്കുറിച്ച് നാം ചിന്തിക്കേണ്ടതുണ്ട്. മാധ്യമങ്ങള്‍ വിചാരിച്ചാല്‍ ഏതാണ് ജനകീയ സമരമെന്നും ഏതല്ല ജനകീയസമരമെന്നും പൊതുജനത്തെ ധരിപ്പിക്കാനും സ്വാധീനിക്കാനും സാധിക്കും. വിയറ്റ്നാം യുദ്ധത്തിനെതിരെ ഇംഗ്ളണ്ടില്‍ ഒരു വലിയ റാലി നടന്നു. പക്ഷേ, വിയറ്റ്നാം യുദ്ധത്തിനെതിരെ നടന്ന ഈ പ്രക്ഷോഭത്തെ മീഡിയ ഗൗനിച്ചില്ല. ആകപ്പാടെ മീഡിയ ഫോക്കസ് ചെയ്തത് ആ സമരംമൂലമുണ്ടായ വയലന്‍സിലാണ്. അങ്ങുമിങ്ങും ഈ പ്രക്ഷോഭത്തിനിടെയുണ്ടായ ചില്ലറ വയലന്‍സിനെക്കുറിച്ചാണ്.  അതുകൊണ്ട്,  ജനകീയസമരങ്ങളെ കണ്ടില്ലെന്ന് നടിക്കാനും തമസ്കരിക്കാനും അതിലുപരി അതിനെ പരാജയപ്പെടുത്താനും മാധ്യമങ്ങള്‍ക്ക് ശക്തിയുണ്ട്.

ഇന്ത്യയിലെ ഇന്നത്തെ മാധ്യമപ്രവര്‍ത്തകരില്‍ ഞാന്‍ ഏറ്റവും കൂടുതല്‍ ആദരിക്കുന്നത് സായിനാഥിനെയാണ്. അദ്ദേഹം ഹിന്ദുപത്രത്തില്‍ അടുത്തിടെയെഴുതിയ ഒരു ലേഖനത്തില്‍ രണ്ടുദാഹരണങ്ങള്‍ നല്‍കുന്നുണ്ട്. ഒന്ന്, സൗത് മുംബൈയില്‍ ചില പത്രങ്ങള്‍ അടുത്തകാലത്ത് രണ്ടോ മൂന്നോ പേജ് മാറ്റിവെച്ചത് മുംബൈയിലെ രണ്ടു ഫാഷന്‍ മോഡലുകളുടെ ആത്മഹത്യയെവര്‍ണിക്കാനായിരുന്നു.  ഇത് 40,000ത്തോളം കൃഷിക്കാര്‍ ആത്മഹത്യ ചെയ്ത സമയത്താണ്. അപ്പോള്‍ 40,000ത്തോളം കൃഷിക്കാരുടെ ആത്മഹത്യയെക്കാളും വലിയ പ്രാധാന്യത്തോടെ രണ്ടു മോഡലുകളുടെ ആത്മഹത്യക്ക് മാധ്യമങ്ങള്‍ സ്ഥലംമാറ്റിവെച്ചു. അതുകൊണ്ട് ആത്മഹത്യയുടെ ഏതു മുഖം വായനക്കാര്‍ കാണണമെന്നൊക്കെ മീഡിയക്ക് തീരുമാനിക്കാം.

സായിനാഥിന്‍െറ ലേഖനത്തിലെ രണ്ടാമത്തെ ഉദാഹരണം, 2011 ഫെബ്രുവരിയില്‍ ദല്‍ഹിയില്‍ നടന്ന ഒരു കൂറ്റന്‍ റാലിയാണ്. ഒരുപക്ഷേ, സമീപചരിത്രത്തിലൊന്നും കാണാത്ത തരത്തിലുള്ള റാലിയാണ് വിലക്കയറ്റത്തിനെതിരെയും തൊഴിലില്ലായ്മക്കെതിരെയും അന്ന് ദല്‍ഹിയില്‍ നടന്നത്. ആ വലിയ ജനകീയ പ്രക്ഷോഭത്തെ ഇന്ത്യയിലെ പ്രധാനപ്പെട്ട മാധ്യമങ്ങളൊക്കെ തമസ്കരിച്ചു. അവര്‍ റിപ്പോര്‍ട്ട് ചെയ്തത്, അതുമൂലമുണ്ടായ ട്രാഫിക് ജാമിനെക്കുറിച്ചാണ്. അവിടെയാണ് മാധ്യമങ്ങളുടെ ധര്‍മവും ജനകീയ സമരങ്ങളും തമ്മിലുള്ള ബന്ധത്തെക്കുറിച്ച് നാം ചിന്തിക്കേണ്ടത്. ഇതൊക്കെയുള്ളപ്പോള്‍തന്നെയാണ് അണ്ണാ ഹസാരെയുടെ അഴിമതിവിരുദ്ധപ്രക്ഷോഭത്തിന് കൊടുത്ത പ്രാധാന്യം. അല്ലെങ്കില്‍, രാംദേവിന്‍െറ നേതൃത്വത്തില്‍ നടന്ന ആ നാടകം. അതും ജനകീയ പ്രക്ഷോഭമെന്നാണ് അറിയപ്പെടുന്നത്.   ജനകീയ സമരങ്ങളുമായി ബന്ധപ്പെട്ട് ഇന്ന് ഏറെ ചര്‍ച്ചചെയ്യുന്ന ഒരു വിഷയമാണ് സിവില്‍ സൊസൈറ്റി. ആദ്യമേ സൂചിപ്പിച്ചതുപോലെ ജനകീയ പ്രക്ഷോഭമോ സമരമോ എന്ന കാറ്റഗറിയും സിവില്‍ സൊസൈറ്റി എന്ന കാറ്റഗറിയും നിര്‍വചിക്കാന്‍  പ്രയാസമാണ്. അമേരിക്കക്കാര്‍ക്ക് സിവില്‍ സൊസൈറ്റിയെക്കുറിച്ച് ഒരു കാഴ്ചപ്പാടുണ്ട്. നമുക്ക് നമ്മുടേതായ കാഴ്ചപ്പാടുമുണ്ട്. ഞാന്‍ വേള്‍ഡ് ബാങ്ക് നല്‍കുന്ന ഒരു നിര്‍വചനം മാത്രം നിങ്ങള്‍ക്ക് മുന്നില്‍വെക്കാം: ‘‘According to the WorldBank the civil society represents the wide alley of non governmental and not for profit organisation that ever...’’ വളരെ ജനറല്‍ ആയ നിര്‍വചനമാണ്. അപ്പോള്‍ ലോകബാങ്കിന്‍െറ നിര്‍വചനമനുസരിച്ച് സിവില്‍ സൊസൈറ്റി അല്ലെങ്കില്‍ ജനകീയ സമരം എന്നൊക്കെ രാഷ്ട്രീയപാര്‍ട്ടിയുമായി നേരിട്ട് ബന്ധമില്ലാത്തതോ നോണ്‍ ഗവണ്‍മെന്‍റിലോ ആയ ഏത് പ്രസ്ഥാനത്തെയും  വിളിക്കാവുന്നതാണ്.  ഇന്ന് വലിയ പുരോഗമനമുഖമുള്ള പല ജനകീയ മുന്നേറ്റങ്ങളും അടുത്തകാലത്ത് വലിയ ജനകീയ മുന്നേറ്റമെന്നൊക്കെ മിക്കവാറും മാധ്യമങ്ങള്‍ പുകഴ്ത്തിയ അണ്ണാ ഹസാരെയുടെ അഴിമതിവിരുദ്ധപോരാട്ടങ്ങളിലും അല്ലെങ്കില്‍ രാംദേവിന്‍െറ നേതൃത്വത്തിലുള്ള ജനകീയ മുന്നേറ്റങ്ങളിലും ഉള്ളത്  സിവില്‍ സൊസൈറ്റിയാണെങ്കില്‍ ഈ സിവില്‍ സൊസൈറ്റിയുടെ മുഖമെന്താണ്? അവര്‍ പ്രതിനിധാനംചെയ്യുന്ന യഥാര്‍ഥ മുഖമാരുടേതാണെന്ന് വ്യക്തമാണ്. These are faces of middle class intellectuals, advocates, leading middle class academicians, human rights activists again representing middle class or upper class. Most of them are upper class, high profile journalists, celebrities. അപ്പോള്‍ സിവില്‍ സൊസൈറ്റി, ജനകീയ പ്രക്ഷോഭങ്ങള്‍, ജനകീയ സമരങ്ങള്‍ എന്ന പേരില്‍ അറിയപ്പെടുന്ന പല പ്രസ്ഥാനങ്ങളും പ്രക്ഷോഭങ്ങളും മുന്നേറ്റങ്ങളും യഥാര്‍ഥത്തില്‍ ആരുടേതാണ്? ആരുടെ പക്ഷത്താണ്? ഇന്ന് നമ്മുടെ കേരളത്തില്‍ നടക്കുന്ന ചാനല്‍ചര്‍ച്ചകളില്‍ ആരുടെ മുഖങ്ങളാണ് സ്ഥിരം കാണുന്നത്? വളരെ സ്റ്റീരിയോട്ടിപ്പിക്കലായിട്ടാണ് ഇവിടെ എല്ലാ കാര്യങ്ങളും നടക്കുന്നത്. ഒരു പ്രശ്നമുണ്ടായാല്‍ യു.ഡി.എഫ് എന്തുപറയുന്നു അല്ലെങ്കില്‍ എല്‍.ഡി.എഫ് എന്തുപറയുന്നു എന്നാണ് നോക്കുന്നത്, ജനങ്ങള്‍ എന്തുപറയുന്നു എന്ന് ആരും ചോദിക്കാറില്ല. യഥാര്‍ഥ ജനങ്ങള്‍ എന്തുപറയുന്നു? അവര്‍ക്ക് പേരില്ലേ? ഞാന്‍ പേരിടാം അവര്‍ക്ക്. അവരുടെ പേര്‍ ദലിതരെന്നാണ്, ആദിവാസികളെന്നാണ്, അവരിലെ സ്ത്രീകളെന്നാണ്, മത്സ്യത്തൊഴിലാളികളെന്നാണ്. അവരുടെ മുഖങ്ങള്‍ എത്ര മാധ്യമങ്ങളില്‍ നാം കാണുന്നുണ്ട്? അപ്പോള്‍ ഇത്തരം ചോദ്യങ്ങള്‍ക്ക് ഉത്തരം നല്‍കിവേണം നമുക്ക് മുന്നോട്ടുപോകാന്‍. അതുകൊണ്ട്, ജനകീയ സമരങ്ങള്‍ക്കും സിവില്‍ സൊസൈറ്റിക്കുമൊക്കെ നമ്മുടേതായ നിര്‍വചനവും മനസ്സിലാക്കലും ആവശ്യമാണ്.

ഇന്ത്യയില്‍ ദേശരാഷ്ട്രത്തിന്‍െറ  ആധിപത്യം തുടങ്ങിയപ്പോള്‍ അത് വളരെ ഭംഗിയായിട്ടാണ് മുന്നോട്ടുപോയത്. പക്ഷേ, കാലക്രമേണ ഈ ദേശരാഷ്ട്രത്തിന്‍െറ ആധിപത്യംമൂലമുണ്ടായ പരാജയങ്ങള്‍ ചര്‍ച്ചക്ക് വന്നു. പ്രത്യേകിച്ച്, ദേശരാഷ്ട്രത്തിന്‍െറ പരാജയത്തോടുകൂടി, ബ്യൂറോക്രസിയുടെ അഴിമതിയും രാഷ്ട്രീയപാര്‍ട്ടികളുടെ അപചയങ്ങളും ഒരുമിച്ച് വന്നപ്പോള്‍ സിവില്‍ സൊസൈറ്റിയെക്കുറിച്ചും ജനകീയ സമരങ്ങളെക്കുറിച്ചുമൊക്കെ പൊതുജനം ഗൗരവമായി ചിന്തിച്ചുതുടങ്ങി. കാരണം, ജനങ്ങളുടെ ക്ഷേമം സംരക്ഷിക്കേണ്ട ദേശരാഷ്ട്രം, സ്റ്റേറ്റ് ലവലില്‍ പരാജയപ്പെട്ടപ്പോള്‍ ബ്യൂറോക്രസി അതിന് തടസ്സംനിന്നപ്പോള്‍, രാഷ്ട്രീയപാര്‍ട്ടികള്‍ അഴിമതിയില്‍ മുങ്ങിക്കുളിച്ചപ്പോള്‍, സാധാരണ ജനങ്ങള്‍  ശബ്ദം ഉയര്‍ത്താന്‍ തുടങ്ങി. ഇപ്പോള്‍ അഞ്ചുവര്‍ഷത്തിലൊരിക്കല്‍ വോട്ട് രേഖപ്പെടുത്താനുള്ള അവകാശത്തില്‍ മാത്രം ജനാധിപത്യം ചുരുങ്ങിയപ്പോള്‍ ജനങ്ങളുടെ പേരില്‍ വികസനം രൂപപ്പെടുത്തുകയും ജനങ്ങളുടെ താല്‍പര്യം അവഗണിക്കപ്പെടുകയും ചെയ്തപ്പോള്‍, നെഹ്റുവിന്‍െറ കാലംമുതല്‍ക്കുള്ള നെഹ്റൂവിയന്‍ ഡെവലപ്മെന്‍റ് മോഡല്‍ പഞ്ചവത്സര പദ്ധതികള്‍ ഉദ്ദേശിച്ചതലത്തില്‍ എത്തിയില്ല എന്നുകണ്ടപ്പോള്‍  സ്റ്റേറ്റിനുനേരെ വിമര്‍ശം വന്നു. പിന്നെ, അതിന്‍െറ ഭാഗമായി സ്റ്റേറ്റിനെ റീപ്ളേസ് ചെയ്തുകൊണ്ട് മാര്‍ക്കറ്റ് വന്നു. സ്റ്റേറ്റിനുപറ്റിയ പരാജയം ഫ്രീമാര്‍ക്കറ്റില്‍ സംഭവിക്കില്ല എന്നുപറഞ്ഞാണ് ഇതുവന്നത്. എന്നാല്‍, അവര്‍ അതിനെക്കാള്‍ വലിയ വിപത്തിലേക്ക് വന്നുചാടി. പാവപ്പെട്ടവര്‍ കൂടുതല്‍ അവഗണിക്കപ്പെട്ടു. അവിടെയാണ് സിവില്‍സമൂഹ ജനകീയ പ്രക്ഷോഭങ്ങള്‍ ശക്തമായി വരുന്നത്. അപ്പോള്‍ സിവില്‍ സൊസൈറ്റിയെന്ന കാഴ്ചപ്പാടും ജനകീയ പ്രക്ഷോഭങ്ങള്‍ എന്ന ആശയവും ശക്തമാവുന്ന ഒരു കാലഘട്ടത്തില്‍, സ്റ്റേറ്റും ബ്യൂറോക്രസിയും രാഷ്ട്രീയപാര്‍ട്ടികളും ഒരു പരിധിവരെ ജുഡീഷ്യറിയും ജനങ്ങളെ അവഗണിച്ചപ്പോള്‍, ഫ്രീമാര്‍ക്കറ്റും പരാജയപ്പെട്ടപ്പോള്‍ ജനകീയ പ്രക്ഷോഭങ്ങള്‍ മാത്രമാണ് യഥാര്‍ഥ ഡെമോക്രസിയിലേക്കുള്ള മാര്‍ഗമെന്ന തിരിച്ചറിവാണ് ജനങ്ങള്‍ മുന്നോട്ടുവെച്ചത്.

 മാര്‍ക്സിന്‍െറ ചിന്തയില്‍ സിവില്‍സമൂഹമെന്ന സങ്കല്‍പം മുതലാളിത്ത സമ്പദ്ഘടനയെ  സഹായിക്കാന്‍ മാത്രമായുള്ളതാണ്. അത് വളരെ ചുരുങ്ങിയ മനസ്സിലാക്കലാണ്. ഗ്രാംഷിയെപ്പോലുള്ളവരാണ്  അതിന്  മറ്റൊരു മുഖം കൊടുത്തത്, ഹെജിമണി എന്ന ആശയത്തിലൂടെ. സാധാരണഗതിയില്‍ ഇത്തരം ജനാധിപത്യസംവിധാനത്തില്‍ സിവില്‍ സമൂഹത്തിന്‍െറ മറവില്‍ ബൂര്‍ഷ്വാവ്യവസ്ഥയാണ് നേട്ടങ്ങള്‍ എടുക്കുന്നതെങ്കിലും ശേഷം തൊഴിലാളിവര്‍ഗത്തിനുവേണ്ടി അവര്‍ക്കുതന്നെ മാറ്റമുണ്ടാക്കാന്‍ സാധിക്കുമെന്ന് ഗ്രാംഷി നിര്‍വചിക്കുകയുണ്ടായി. അതിനോട് ഞാനും യോജിക്കുന്നു. നമ്മുടെയിടയില്‍തന്നെ അതിന് ചെറിയ ഉദാഹരണങ്ങള്‍ കാണാന്‍ സാധിക്കും. ചെങ്ങറ അതിന് ഉദാഹരണമാണ്, പലരും വിയോജിക്കുമെങ്കിലും മുത്തങ്ങയും അതിന്‍െറ ഒരടയാളമായിരുന്നു. സിംഗൂരൊക്കെ അതിന്‍െറ അടയാളങ്ങള്‍ നമ്മള്‍ കണ്ടു. നര്‍മദയില്‍ കാണുന്നതും അതിന്‍െറ ചെറിയ ഒരടയാളമാണ്.  

  നമുക്കറിയാം, ദേശരാഷ്ട്ര സങ്കല്‍പവും ദേശീയതയും ആധിപത്യം പുലര്‍ത്തിയിരുന്ന ഒരു കാലമുണ്ട്. ഇന്ത്യന്‍ നാഷനല്‍ കോണ്‍ഗ്രസ് ഉണ്ടാവുന്നതിനുമുമ്പുതന്നെ  ദേശീയതലത്തിലും  പ്രാദേശികതലത്തിലും ധാരാളം സാമൂഹിക പ്രസ്ഥാനങ്ങളുണ്ടായിരുന്നു.  ജനകീയ പ്രക്ഷോഭങ്ങളുണ്ടായിട്ടുണ്ട്. ഗോത്ര ജനങ്ങളുടെ സമരങ്ങള്‍ , ശൂദ്രജാതിക്കാരുടെ ബ്രാഹ്മണ വിരുദ്ധ പോരാട്ടങ്ങള്‍ എന്നിവ വളരെ ശക്തമായിരുന്നു. ഇസ്ലാംമതത്തിലേക്കും ക്രിസ്തുമതത്തിലേക്കും ബുദ്ധമതത്തിലേക്കുമുള്ള ദലിതരുടെ പുറപ്പാടുകളൊക്കെയും ജനകീയപ്രക്ഷോഭങ്ങളായിരുന്നു. മുസ്ലിം സമുദായത്തിന്‍െറ കോളനി വിരുദ്ധ പ്രക്ഷോഭങ്ങളൊക്കെയും ഇന്ത്യയില്‍ നിലനിന്നിരുന്ന പ്രക്ഷോഭങ്ങളാണ്. കോണ്‍ഗ്രസ് ഒരുകാലത്ത് അവരുടെ സവര്‍ണമുഖത്തില്‍നിന്ന് രക്ഷപ്പെടാനായി ഇത്തരം പ്രശ്നങ്ങളെ അവരുടെ പാര്‍ട്ടികോണ്‍ഗ്രസില്‍ ഏറ്റെടുത്തിരുന്നു. എന്നാല്‍, കാലക്രമേണ അത്തരം സോഷ്യല്‍ അജണ്ടകളൊക്കെയും ആ പാര്‍ട്ടി ഉപേക്ഷിച്ചു. ദേശീയതയും ദേശീയ സ്വാതന്ത്ര്യവും മാത്രം ആ പാര്‍ട്ടിയുടെ അജണ്ടയായി മാറി. ശൂദ്രജാതിക്കാരുടെ ബ്രാഹ്മണ വിരുദ്ധ പ്രക്ഷോഭങ്ങള്‍ ശക്തിപ്രാപിച്ചു. പക്ഷേ,  ഒരു പൊളിറ്റിക്കല്‍ പാര്‍ട്ടി രൂപപ്പെട്ടപ്പോള്‍ അവര്‍ അത്തരം ചിന്ത മാറ്റി.

ഇടതുപക്ഷ പ്രസ്ഥാനങ്ങള്‍ പല തലങ്ങളില്‍ ഒതുങ്ങിനില്‍ക്കുകയാണ്. സിവില്‍ സൊസൈറ്റിയെന്ന ആശയത്തെക്കുറിച്ചും പുതിയ ജനകീയ മുന്നേറ്റങ്ങളെയും സി.പി.എം സംശയത്തോടെ കാണുന്നുവെന്ന് മാത്രമല്ല തള്ളിപ്പറയുകയും അടിച്ചമര്‍ത്താന്‍വരെ ശ്രമിക്കുകയും ചെയ്യുന്നു. ചെങ്ങറ, മൂലമ്പിള്ളി എന്നിവ ഉദാഹരണങ്ങള്‍.

 ജോര്‍ജ് ബുഷിനെക്കുറിച്ച് ഒരു എസ്.എം.എസ് ജോക്ക് ഉണ്ട്.  അസുഖം വന്ന് ബുഷിനെ ആശുപത്രിയില്‍ പ്രവേശിപ്പിച്ചപ്പോള്‍ അദ്ദേഹത്തെ പരിശോധിച്ച ഡോക്ടര്‍,  നിങ്ങളുടെ പ്രശ്നം ബ്രെയിനിനാണെന്ന് ബുഷിനോട് പറഞ്ഞു. അപ്പോഴാണ് അങ്ങനെയൊരു സാധനമുണ്ടെന്നുതന്നെ ബുഷിന് മനസ്സിലായത്.  ബ്രെയിന് എന്താണ് കുഴപ്പം എന്ന് ബുഷ് ചോദിച്ചപ്പോള്‍ ഡോക്ടര്‍ പറഞ്ഞു.‘‘The  brain has two parts, left and right.  The thing is that your brain is completely gone, there is nothing left in the left part of the brain, there is nothing right about the right brian.’’ എനിക്ക് തോന്നുന്നു ഇടതുപക്ഷത്തെക്കുറിച്ചും വലതുപക്ഷത്തെക്കുറിച്ചും പൊതുവായി പറയാനുള്ള ഒരു ഉദാഹരണമാണിത്.  അതുകൊണ്ടാണ് ആള്‍ട്ടര്‍നേറ്റിവ് ആക്ഷന്‍, ദിശ വേണമെന്ന് ഞാന്‍ പറയുന്നത്.

ഇടതിനെ ഇടതായിട്ട് കാണാനാകുന്നില്ല. വലത് പണ്ടേ അങ്ങനെയാണ്, അതില്‍ ശരിയായിട്ട് ഒന്നും കാണുന്നില്ല. അതുകൊണ്ടാണ് മറ്റൊരു ദിശ വേണമെന്ന് നാം ചിന്തിക്കുന്നത്. ഏത് പേര്‍ വിളിച്ചാലും നമ്മുടെ സമൂഹം ഒരു പുതിയ സിവില്‍ സൊസൈറ്റിയെ, ജനകീയ പ്രക്ഷോഭത്തെ അല്ലെങ്കില്‍ മുന്നേറ്റത്തെ ആവശ്യപ്പെടുന്നുണ്ട്. പരമ്പരാഗത ഇടതു-വലത്-മധ്യ ചിന്തകള്‍ക്ക് അപ്പുറം പോകാതെ നമുക്കിനി മുന്നോട്ടുപോകാന്‍ സാധിക്കില്ല. ആ തലത്തില്‍ ഒരു പരമ്പരാഗത വലതുപക്ഷ സമീപനത്തിനും പരമ്പരാഗത ഇടതുപക്ഷ സമീപനത്തിനുമപ്പുറത്ത് ഒരു പുതിയ ജനാധിപത്യത്തെക്കുറിച്ചുള്ള കാഴ്ചപ്പാട് വേണം. സ്റ്റേറ്റിനെക്കുറിച്ചുള്ള പുതിയ കാഴ്ചപ്പാട്. മുത്തങ്ങ സമരത്തില്‍ അതുണ്ടായിരുന്നു. എത്രപേര്‍ അത് വിശകലനം ചെയ്തു? ആദിവാസിഗോത്രസഭക്ക് അവരുടെ ഗോത്രസഭയെന്ന് പറയുന്നത് ഒരു ഗവണ്‍മെന്‍റായിരുന്നു. അത് അവരുടെ സെന്‍സില്‍ സ്റ്റേറ്റായിരുന്നു. ചെങ്ങറയില്‍ അതുപോലൊരു ഗവണ്‍മെന്‍റുണ്ട്. അത് ജനങ്ങളുടെ ഗവണ്‍മെന്‍റാണ്. ഭരണം മുഴുവന്‍ തിരുവനന്തപുരത്തുനിന്നോ ദല്‍ഹിയില്‍നിന്നോ വരണമെന്ന് ആരാണ് വാശിപിടിക്കുന്നത്? നിങ്ങള്‍ ചെങ്ങറ സമരഭൂമി സന്ദര്‍ശിച്ചിട്ടുണ്ടോ? ഞാന്‍ ഏഴു പ്രാവശ്യം അവിടെ പോയിട്ടുണ്ട്. അവിടെ കൃത്യമായ ഒരു ഗവണ്‍മെന്‍റുണ്ട്. അതാണ് യഥാര്‍ഥ ഗവണ്‍മെന്‍െറ്. ഇന്നുള്ള ഗവണ്‍മെന്‍റില്‍നിന്നും സ്റ്റേറ്റില്‍നിന്നും അത് വിഭിന്നമാണ്. ചെറിയ ഒരുദാഹരണം പറയാം: അവിടെയുള്ള ആറു കവാടങ്ങളിലും  മദ്യപിച്ച ഒരാളെപ്പോലും  കയറ്റില്ല. അതിനകത്ത് വായനശാലകളുണ്ട്. പള്ളിക്കൂടങ്ങളുണ്ട്. അത്യാവശ്യം പഠിക്കാനുള്ള സൗകര്യങ്ങളുണ്ട്. കാരണം, പുറത്തുപോയി പഠിക്കാന്‍ ഇടതുകാരും ബി.ജെ.പിക്കാരും സമ്മതിക്കില്ല. ഇതും പ്രതിരോധങ്ങളാണ്. അവര്‍ മാത്രമുള്ള ഒരു എസ്റ്റേറ്റിനകത്ത് വിളയാത്ത വിളകളില്ല. ഒന്നാന്തരം ഒരു ഏദന്‍തോട്ടമാണ്. കഴിഞ്ഞ ഡിസംബറില്‍ എനിക്കൊരു ഏത്തക്കൊല കൊണ്ടുതന്നു. അതാണ് അവിടത്തെ പങ്കുവെക്കല്‍. അതല്ലേ സോഷ്യലിസം. മദ്യവിമുക്തമായ, എല്ലാവരും എല്ലാം പങ്കുവെക്കുന്ന, സ്ത്രീകളുടെ ശക്തമായ നേതൃത്വമുള്ള, പരിസ്ഥിതിയെ ബഹുമാനിക്കുന്ന രീതി. അതല്ലേ സംസ്കാരം, അതല്ലേ സിവില്‍ സൊസൈറ്റി?

മൂല്യങ്ങള്‍ പഠിക്കാന്‍ അവിടെ പോകാം. എന്തുകൊണ്ടാണ് ജാനുവിന്‍െറയും റാഹേലിന്‍െറയും ശബ്ദങ്ങള്‍ ധാര്‍ഷ്ട്യം എന്ന് പറഞ്ഞ് നാം തള്ളിക്കളയുന്നത്? അവരുടെ ജാതിയോ നിറമോ ഗോത്രമോ ആണോ കാരണങ്ങള്‍? അവരുടെ സെന്‍സ് ഓഫ് ഡെമോക്രസി എന്തുകൊണ്ടാണ് പലര്‍ക്കും മനസ്സിലാകാത്തത്? ഫൂക്കോക്ക് മനസ്സിലായല്ലോ. എന്തുകൊണ്ടാണ് നമ്മുടെ ബുദ്ധിജീവികള്‍ക്ക് മനസ്സിലാവാത്തത്? ഡീസെന്‍ട്രലൈസേഷന്‍ ഓഫ് പവര്‍ ഓഫ് ഡെമോക്രസി. അത് വേള്‍ഡ്ബാങ്കിന്‍െറ ജനകീയാസൂത്രണമല്ലല്ലോ? ഇത്തരം പ്രയാസങ്ങളുള്ള ചോദ്യങ്ങളെ നേരിടാന്‍ നമുക്ക് സാധിക്കണം.

ഒന്നാലോചിച്ച് നോക്കു, ഗ്ളോബലൈസേഷനെക്കുറിച്ച് ശക്തമായ നിലപാടെടുക്കുന്ന ജനകീയ പ്രസ്ഥാനങ്ങളാണ് ഇതെല്ലാം. ചെങ്ങറയിലെ തോട്ടം ആരുടെ കൈയിലാണ്? എന്തുകൊണ്ടാണ് മാറിമാറിവരുന്ന ഭരണകര്‍ത്താക്കള്‍, ഇടതാകട്ടെ വലതാകട്ടെ ആ സ്ഥലം ഒന്ന് അളക്കാത്തത്? എല്ലാ പാക്കേജിലും പറയും ഇപ്പം ഹെലികോപ്ടര്‍ വെച്ച് അളക്കും സാറ്റലൈറ്റ് വെച്ച് അളക്കും എന്നൊക്കെ. എന്താണ് അളക്കാത്തത്? ആരെയാ പേടിക്കുന്നത്?

ലീസ് കാലാവധി കഴിഞ്ഞു. ലീസിലില്ലാത്ത ആയിരം ഏക്കര്‍ വെട്ടിപ്പിടിച്ചു. അതിലാണ് ളാഹ ഗോപലനും മറ്റും കയറിയിരിക്കുന്നത്. അതുകൊണ്ട് അത് നിയമവിരുദ്ധമൊന്നുമല്ല. എന്തുകൊണ്ടാണ് അതെങ്കിലും ഗവണ്‍മെന്‍റ് തിരിച്ചുപിടിക്കാത്തത്?

അതായത്, ട്രേഡ്യൂനിയനുകള്‍ നടത്തുന്ന സമരങ്ങള്‍ മാത്രമാണ് ജനകീയപ്രക്ഷോഭങ്ങള്‍ എന്ന് ധരിച്ചാല്‍ ഇനിയതിന് ആളെക്കിട്ടില്ല. സാറാജോസഫ് അടുത്തകാലത്ത് പ്രകാശനം ചെയ്ത പുസ്തകത്തിന്‍െറ പേര്‍ ‘സമാന്തരലോകങ്ങള്‍’ എന്നാണ്. ഇത് ആദിവാസികളുടെ ലോകമാണ്, സ്ത്രീകളുടെ ലോകമാണ്, മത്സ്യത്തൊഴിലാളികളുടെ ലോകമാണ്, ദലിതരുടെ ലോകമാണ്. ഇത് കണ്ടില്ലെന്ന് നടിക്കുകയാണ്  ഇവിടത്തെ പുരോഗമന പ്രസ്ഥാനങ്ങളെന്ന് അഭിമാനിക്കുന്നവര്‍. ഏത് താല്‍പര്യത്തിനാണ് എന്ന് എനിക്കറിഞ്ഞുകൂടാ. അത് അവരാണ് വിശദീകരിക്കേണ്ടത്.

ഒരു ജനകീയസമരത്തെ ഒതുക്കണമെന്ന് തീരുമാനിച്ചാല്‍ അതിന്‍െറ ഒരു മോഡലാണ് ഈ പ്രൊട്ടസ്റ്റ് പാരഡൈം.  അതില്‍ പ്രൊട്ടസ്റ്റ് ചെയ്യുന്നവരാണ് ‘ദി അദര്‍’,  പ്രൊട്ടസ്റ്റ് ചെയ്യാതെ സഹിക്കുന്നവര്‍ ‘ദ സെല്‍ഫ്.’ ചെങ്ങറ സമരത്തിലുള്ളവര്‍ ‘ദി അദര്‍’ ആണ്. അവരുടെ കൈയേറ്റമൊക്കെ സഹിക്കുന്ന നമ്മളെപ്പോലുള്ള ആള്‍ക്കാരാണ് ‘ദ സെല്‍ഫ്’. എന്തിനാണ് നാം ഇതൊക്കെ സഹിച്ചുകൊടുക്കുന്നത്? പിന്നെ അതിനെ അടിച്ചമര്‍ത്താനുള്ള  പ്രൊപഗണ്ട പത്രമാധ്യമങ്ങളിലൂടെയും ടി.വിയിലൂടെയും കൊണ്ടുവരും. ഒരു ഉദാഹരണം പറയാം:  ഇപ്പോള്‍ സമരത്തില്‍പങ്കെടുക്കുന്ന പലരും വീടില്ലാത്തവരാണെങ്കില്‍ നേതൃത്വം കൊടുക്കുന്ന ളാഹ ഗോപാലന്‍െറ വീട് ഒരു പത്രത്തില്‍ പ്രസിദ്ധീകരിക്കും. ളാഹ ഗോപാലന്‍ സ്വന്തം വീടിനു വേണ്ടി സമരം ചെയ്യുന്നില്ലെന്ന്  എത്ര തവണ പറഞ്ഞിട്ടുണ്ട്. അദ്ദേഹത്തിന് ഒരു വീടുണ്ടെന്നും അദ്ദേഹം ഇലക്ട്രിസിറ്റി ഡിപ്പാര്‍ട്മെന്‍റില്‍ ജോലി ചെയ്ത ആളാണെന്നും അദ്ദേഹത്തിന് ജീവിക്കാന്‍ മാര്‍ഗമുണ്ടെന്നും എല്ലാവര്‍ക്കും അറിയാം. പിന്നെയെന്തിനാണ് ഇതൊരു വാര്‍ത്തയാക്കുന്നത്? അപ്പോള്‍ ഒരു പ്രക്ഷോഭത്തെ തളര്‍ത്തണമെങ്കില്‍  മാധ്യമങ്ങള്‍ വിചാരിച്ചാല്‍ നടക്കുമെന്നതിന്‍െറ ഉദാഹരണമാണ് ഞാന്‍ പറഞ്ഞത്.

ഇപ്പോള്‍ ഞാന്‍ താമസിക്കുന്നത് തിരുവല്ലയിലാണ്. അവിടെ ആറന്മുള വിമാനത്താവളം വരാന്‍ പോകുന്നു. വ്യക്തിപരമായി ചിന്തിച്ചാല്‍ ഞാന്‍ യാത്രചെയ്യുന്ന കൂട്ടത്തിലാണ്. അവിടെ വിമാനത്താവളം വന്നാല്‍ എനിക്ക് ഒത്തിരി പ്രയോജനമുണ്ടാകും. പക്ഷേ, അവിടത്തെ വിമാനത്താവളം ജനവിരുദ്ധവും പരിസ്ഥിതിവിരുദ്ധവും ഒരിക്കലും അനുവദിച്ചുകൊടുക്കാന്‍ പാടില്ലാത്തതാണെന്നും എനിക്കറിയാം. എത്ര മാധ്യമങ്ങള്‍ അത് ഏറ്റെടുത്തു? പക്ഷേ, ഇതൊക്കെ നടക്കുമ്പോഴും ചില ജനകീയ പ്രക്ഷോഭങ്ങള്‍ എന്ന് പറയുന്ന മൂപ്പിലാന്മാര്‍ക്ക് കൊടുക്കുന്ന അമിതപ്രാധാന്യം ഹൈപ്പര്‍ ഹിസ്റ്റീരിയയാണ്. ഉദാഹരണത്തിന്, അണ്ണാ ഹസാരെ. സ്വതന്ത്രഭാരതം കണ്ട ഏറ്റവും വലിയ ജനകീയ പ്രക്ഷോഭം എന്നാണ് മിക്കവാറും മീഡിയകളെല്ലാം വിശേഷിപ്പിക്കുന്നത്. അണ്ണാ ഹസാരെ മൂവ്മെന്‍റിന്‍െറ ലീഡര്‍ഷിപ് ആരുടെ കൈയിലാണ്? ആരാണ് ഇതിലുള്ള കാരക്ടേഴ്സ്? ഒരു ദലിത് ലീഡറുണ്ടോ? ഒരു ആദിവാസിയുണ്ടോ? അഞ്ചുപേരുടെ ഒരു എഡിറ്റോറിയല്‍ ടീമുണ്ടാക്കി. അതില്‍ ഒരു സ്ത്രീയുണ്ടോ? എന്ത് ജനകീയ മുന്നേറ്റത്തെക്കുറിച്ചാണ്, എന്ത് ജനാധിപത്യത്തെക്കുറിച്ചാണ്, എന്ത് പ്രക്ഷോഭത്തെക്കുറിച്ചാണ് ഇവര്‍ സംസാരിക്കുന്നത്? എന്തുകൊണ്ട് മതന്യൂനപക്ഷങ്ങളുടെ പ്രതിനിധികളില്ല? അപ്പോള്‍ ഇത്തരം ഡിസ്റ്റര്‍ബിങ് ചോദ്യങ്ങളുയര്‍ത്തുന്നവരെ ഒതുക്കാന്‍ മീഡിയക്ക് സാധിക്കും. ഞാന്‍ സൂചിപ്പിച്ചത്, ഇവിടെയാണ് ഇടതുരാഷ്ട്രീയത്തിന് പറ്റിയ ഏറ്റവും വലിയ വീഴ്ച എന്നാണ്. Sooner or later if they continue to ignore the caste issue in India, they  will remain only in Kerala and Bengal. അവിടെ ഡോഗ്മാറ്റിക് മാര്‍ക്സിസത്തിന് ഒരു പ്രസക്തിയുമില്ല.

അവിടെയാണ് ചെങ്ങറസമരം ഒരുപക്ഷേ അവരെ വിഷമിപ്പിക്കുന്നത്. അവിടെ അംബേദ്കറിന്‍െറ ചിത്രമുണ്ട്.  അണ്ണാ ഹസാരെയുടെ സമരത്തില്‍ ഒരിടത്തും അംബേദ്കറിന്‍െറ ചിത്രം വരില്ല. ഗാന്ധിയുണ്ടാകും. കാരണം, അംബേദ്കര്‍ ഒരു കുറ്റം ചെയ്തു. ഭരണഘടന ഉണ്ടാക്കി. എന്നിട്ട് അതില്‍ റിസര്‍വേഷനും എഴുതിവെച്ചു. വളരെ പ്രയാസപ്പെട്ട് ഗാന്ധിയുമായി ഒത്തുതീര്‍പ്പിന് വഴങ്ങിയാണെങ്കിലും. എനിക്ക് പറയാന്‍ സാധിക്കും അണ്ണാ ഹസാരെ ടീമിന്‍െറ സമരം വ്യക്തമായും റിസര്‍വേഷന് എതിരാണെന്ന്. അത് പുറത്തുപറയാനാകില്ല. അതുകൊണ്ട് അതൊരു ഹിഡന്‍ അജണ്ടയാക്കിവെച്ചിരിക്കുകയാണ്. അല്ലെങ്കില്‍, കോടിക്കണക്കിന് ആളുകളുടെ സംരക്ഷകരായിട്ട് ഇവര്‍ സംസാരിക്കുമ്പോഴും ഇവരുടെ കൂടെ എത്ര ദലിതരുണ്ട്? എത്ര ആദിവാസികളുണ്ട്?  ഏത് ജാതിയിലുള്ള സ്ത്രീകളാണ് അവരുടെ കൂടെ വരുന്നത്? നാഗ്പൂരില്‍ അംബേദ്കര്‍ ജയന്തിദിനത്തില്‍ ഒത്തുകൂടുന്ന ലക്ഷക്കണക്കിന് ദലിതരെ ഇവര്‍ കാണാറില്ലേ? അത് ജനകീയ മുന്നേറ്റമല്ലേ? അതുകൊണ്ടാണ് ഡിഫറന്‍സ് സെന്‍സ് സൊസൈറ്റി വേണമെന്ന് ഞാന്‍ പറയുന്നത്.

ഇന്ന് ഉരുത്തിരിയുന്ന ചെറിയ സമരങ്ങള്‍. അരുന്ധതിയുടെ ഭാഷയില്‍ പറഞ്ഞാല്‍ ചെറുതരുടെ സമരങ്ങള്‍, മുന്നോട്ടുവെക്കുന്ന പ്രത്യേക രാഷ്ട്രീയമുണ്ട്. അത് സാമ്പ്രദായിക ഇടതുപക്ഷമല്ല, തീരെ വലതുപക്ഷമല്ല, മധ്യത്തുമല്ല. അതൊരു ബദല്‍രാഷ്ട്രീയമാണ്. ജനകീയസമരങ്ങളില്‍ ഒരു പുതിയ ഇടതുപക്ഷത്തെ, ഒരു പുതിയ സമൂഹത്തെ കാണാന്‍ നമുക്ക് സാധിക്കുമോ എന്ന ചോദ്യമുയര്‍ത്തിക്കൊണ്ട് Anna is India എന്നതിന് ബദലായി Dalits are India, Adivasis are India, the women are the real India എന്നു പറയാന്‍ മാധ്യമങ്ങള്‍ ഒരുക്കമാണോ എന്നൊരു ചോദ്യമുയര്‍ത്തിക്കൊണ്ട് ഞാന്‍ നിര്‍ത്തുന്നു.

(കഴിഞ്ഞ മാര്‍ച്ച് 15ന് തിരുവനന്തപുരം പ്രസ്ക്ളബ് ഹാളില്‍ നടന്ന നാലാമത് ജി. രാജേഷ്കുമാര്‍ അനുസ്മരണ പ്രഭാഷണത്തിന്‍െറ സംക്ഷിപ്തരൂപം.)

